
MINUTI

Il-Minuti tal-Laqgħa Nru. 36 li saret fit-30 ta’ Jannar 2019, ġew konfermati. 

KONTINWAZZJONI TAD-DISKUSSJONI DWAR IR-RAPPORT TAL-AWDITUR ĠENERALI INTITOLAT “AN INVESTIGATION OF PROPERTY TRANSFERS BETWEEN 2006 AND 2013: THE EXPROPRIATION OF THE PROPERTY AT FEKRUNA BAY, ST PAUL’S BAY”

IĊ-CHAIRPERSON (Onor. Beppe Fenech Adami): Illum fuq talba tar-rappreżentanti tal-Gvern ġie mitlub biex ikompli jixhed l-Onor. Jason Azzopardi. Nifhem li qiegħed hawn barra u għalhekk nitlob li jiġi msejjaħ sabiex jidħol. 

L-Onor. Jason Azzopardi daħal fil-Kamra tal-Kumitat.

IĊ-CHAIRPERSON: Onor. Azzopardi, se jkomplu jsirulek il-mistoqsijiet mir-rappreżentanti tal-Gvern. Infakkrek li għadek bil-ġurament li ngħatajt fis-seduta tal-ġimgħa l-oħra. 

L-Onor. Muscat.

ONOR. ALEX MUSCAT: Onor. Azzopardi, kieku kellek illum il-ġurnata tħares lejn din is-saga kollha taħseb li tgħallimt xi ħaġa minn dan l-episodju? 

ONOR. JASON AZZOPARDI: Iva, tgħallimt kemm huwa ipokrita l-Onor. Joseph Muscat, tgħallimt kemm hu ipokrita l-Partit Laburista li gideb fuqi u vvinta minn żniedu  meta jirriżulta mill-Uffiċċju tal-Awditur Ġenerali li jien, għal darb’oħra, imxejt korrettement skont il-liġi mingħajr ebda abbuż jew illegalità. 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Lilna qed tiffaċċja mhux lill-Prim Ministru. Qed tgħajjar lilna wkoll?

ONOR. JASON AZZOPARDI: Dan għedtu fil-pubbliku u qed ngħidu hawnhekk ukoll. 

ONOR. ALEX MUSCAT: Jiġifieri jekk qed nifhem sew, inti, minn dan il-każ, b’mod personali ma tgħallimt xejn. 

ONOR. JASON AZZOPARDI: Tgħallimt f’liema livell lest li jaqa’ il-Partit Laburista biex jattakka lill-għedewwa tiegħu. 

ONOR. ALEX MUSCAT: U għalxiex qed tħoss li dan huwa attakk personali u mhux serqa ta’ aktar minn €1 miljun lill-poplu Malti kif qal l-Awditur Ġenerali?

ONOR. JASON AZZOPARDI: Naħseb li rigward is-serq qed tirriferi għat-€800 miljun art f’Pembroke li se tingħata għall-€17-il miljun lil Corinthia. Ma naħsibx li dan huwa każ ta’ serq, le. 

ONOR. JULIA FARRUIGA PORTELLI: Mhux fuq hekk qed inkellmuk. Qed inkellmuk fuq każ li huwa parti minn lista ta’ każijiet li spiċċaw għand l-Awditur Ġenerali u li b’kumbinazzjoni dejjem kien hemm inti involut fihom. Hawn qed twieġeb għall-mistoqsijiet tagħna u tan-naħa tal-Oppożizzjoni fuq il-każ tal-Fekruna. Importanti li tiffoka fuq dan il-każ, imbagħad jaslu mumenti fejn ikollok is-say tiegħek fuq każijiet oħrajn. 

ONOR. JASON AZZOPARDI: Il-fatt li t-tweġiba ma togħġbokx ma jfissirx li ma ġietx imwieġba l-mistoqsija. Dik hija t-tweġiba tiegħi. 

ONOR. JULIA FARRUGIA PORTELLI: Le, aħna qegħdin inkellmuk fuq il-każ tal-Fekruna. Jekk ġejt hawnhekk biex mingħalik tagħmel show u tipprova taħtaf dan l-event biex toqgħod takkuża u tgħajjar lill-Prim Ministru ipokrita, għedilna u fil-każ itlaq ‘il barra. 

ONOR. JASON AZZOPARDI: Jekk tridni nitlaq ‘il barra, nitlaq! 

ONOR. JULIA FARRUGIA PORTELLI: Int qiegħed hawn biex twieġeb fuq il-każ tal-Fekruna mhux biex titgħajjar! 

IĊ-CHAIRPERSON: Onor. Farrugia Portelli, ix-xhud qiegħed hawn fuq talba tagħkom u mhux fuq talba tagħna. 

ONOR. ALEX MUSCAT: Sur President, naħseb li għandu jkollna ftit rispett lejn min qed isegwina; irregola inti, jekk jidhirlek li dawn huma tip ta’ risposti li huma aċċettabbli… 

IĊ-CHAIRPERSON: L-Onor. Azzopardi qed iwieġeb il-mistoqisjiet kif jihdirlu hu, u jien m’għandi bl-ebda mod niċċensurah mill-mod kif qed iwieġeb sakemm ma jkunx qed jgħid xi ħaġa li b’xi mod tikser il-liġi jew xi ħaġa attroċi tant li timmerita li jiġi… 

ONOR. JULIA FARRUGIA PORTELLI: Li jiġi joqgħod jgħajjar lill-Prim Ministru huwa aċċettabbli għalik, Sur President? 

IĊ-CHAIRPERSON: L-Onor. Azzopardi ġie mistoqsi x’tgħallem minn din l-esperjenza u hu qal li tgħallem li l-Partit Laburista f’dan il-każ wera li m’għandux limiti safejn jista’ jasal. 

ONOR. JULIA FARRUGIA PORTELLI: Le, mar personali fuq il-Prim Ministru, Sur President.  Jiġifieri għalik huwa aċċettabbli? 

IĊ-CHAIRPERSON: Li xiex? 

ONOR. JULIA FARRUGIA PORTELLI: Li għajjar lill-Prim Ministru. 

IĊ-CHAIRPERSON: Li wieħed jiddeskrivi lil prim ministru ipokrita fil-mod kif jaġixxi… 

ONOR. JULIA FARRUGIA PORTELLI: U l-aġġettivi kollha li għadu kemm semma. 

IĊ-CHAIRPERSON: Jien niftakar l-aġġettiv “ipokrita”. Jekk trid l-opinjoni personali tiegħi ngħidlek li, iva, il-Prim Ministru huwa ipokrita fil-mod kif jittekilja ċerti materji li jiġu fix-xena politika... 

ONOR. JULIA FARRUGIA PORTELLI: Chairperson ibbilanċjat ħafna!  L-aqwa Chair fl-istorja tal-PAC! 

IĊ-CHAIRPERSON: ...u kif juża two weights two measures.  Inti qed tagħmel il-mistoqsijiet lili u jien qed inwieġbek!  L-Onor. Azzopardi kien korrett ħafna fejn meta l-Onor. Muscat semma li skont hu, f’dan il-każ kien hawn serq ta’ €1 miljun, hu ġab bħala eżempju ta’ ipokrezija każ li qed jiġi diskuss bħalissa fejn qed tingħata b’€700 miljun art lil Corinthia. 

ONOR. ALEX MUSCAT: Mela ħa nkomplu mbagħad jiġġudika, kif dejjem għamel, il-poplu Malti. 

ONOR. JULIA FARRUGIA PORTELLI: Jien staqsejtek jekk huwiex aċċettabbli u inti qed tgħid li huwa aċċettabbli li jiġi hawnhekk jgħajjar lill-Prim Ministru. Ħadniha t-tweġiba, grazzi! 

IĊ-CHAIRPERSON: Li persuna tiġi identifikata… 

ONOR. JULIA FARRUGIA PORTELLI: Int suppost qiegħed hawnhekk bħala Chairman tirregola d-diskussjoni u mhux toqgħod titgħajjar bħax-xhieda!

IĊ-CHAIRPERSON: Mela, Onor. Farrugia Portelli, tagħmillix iżjed mistoqsijiet. 

ONOR. JULIA FARRUGIA PORTELLI: Jien għandi bżonnok bħala protezzjoni u gwida. Int tajtna t-tweġiba li, iva, tajjeb li ġie jgħajjar lill-Prim Ministru hawnhekk. 

IĊ-CHAIRPERSON: Li tgħid li persuna hija ipokrita, jiġifieri li tgħid ħaġa u tagħmel oħra, mhijiex tgħajjira, imma hija opinjoni fuq xi ħadd. Tista’ tgħid li jien ipokrita, tista’ tgħid li ħaddieħor huwa ipokrita, però li tgħid li persuna hija ipokrita, f’dan il-każ il-Prim Ministru, fil-fehma tiegħi hija definizzjoni li tista’ tintuża fil-konfront ta’ politiku. 

ONOR. ALEX MUSCAT: Mela tajjeb, fhimna l-ġist tas-Sedja li jidher li huwa paripassu ma’ tax-xhud li għandna quddiemna.  Mela ħalli nkompli nagħmel id-domandi lix-xhud, dejjem bil-permess tas-Sedja. 

Għażiż xhud, jien qed nifhem li inti kuntent minn dan id-deal kollu.  Hux hekk? 

ONOR. JASON AZZOPARDI: Jien inħoss sodisfazzjon li l-Awditur Ġenerali kkonferma li kien hemm skop pubbliku f’dan l-esproprju li minnu tgawdi l-komunità. Dan jirriżulta diversi drabi mir-rapport tal-Awditur, u allura mhijiex kwestjoni ta’ jekk il-politiku jkunx kuntent jew le, imma hija kwestjoni ta’ sodisfazzjon, li f’dan il-każ, as far as the politician goes – għax xogħol il-politiku huwa li jissettja l-policy u jagħti direttiva, xi ħaġa li jien għamilt bil-miktub u assummejt ir-responsabilità tagħha –...  Fejn tidħol il-valutazzjoni m’għandux jidħol il-politiku, u allaħares jidħol. Sal-2013 jien u sħabi qatt ma ndħalna fil-valutazzjonijiet u hekk ikkonferma l-Awditur f’dan il-każ. Jekk kien hemm perit imqabbad mill-NAO li għamel valutazzjoni differenti minn dik li għamlu l-periti nvoluti tad-dipartiment konċernat – u nfakkar li l-arbitru ta’ dik il-valutazzjoni kien iben ex Deputat Laburista biex żgur ma jkun hemm ebda dubju ta’ cronyism jew blue eyed boys –...  Jiġifieri, iva, minn dak il-lat inħossni kkonfortat u sodisfatt li għandi dan iċ-ċertifikat minkejja t-tfigħ ta’ tajn tal-Prim Ministru u tal-Partit Laburista.  Infakkrek, Onor. Muscat, li l-Prim Ministru Joseph Muscat, kien wiegħed pubblikament – dan mhux il-president tal-każin tal-banda, imma l-Prim Ministru ta’ pajjiżi, il-kap tal-Gvern ta’ pajjiżi – li malli jkun lest ir-rapport tal-uffiċċju li huwa in kariga li jwieġeb lill-uffiċċju tiegħu, qed nirriferi għall-Internal Audit and Investigations Department (IAID), fuq dan il-każ, jippubblikah, imma dan m’għamlux.  U allura l-mistoqsija li jien ġustifikat li nistaqsi hija għalfejn il-Prim Ministru għamel wegħda li jippubblika rapport, liema rapport sirt naf mill-gazzetta The Malta Independent on Sunday ta’ Jannar 2016 li jgħid li nstab administrative shortcoming biss ta’ €20,000 f’deal ta’ €5 miljuni, jiġifieri ma kien hemm l-ebda serq, l-ebda illegalità u allura, iva, ġustifikat li nasal għal dik il-konklużjoni politika, fuq livell politiku, mhux fuq livell personali. 

ONOR. ALEX MUSCAT: Bħala ġudizzju politiku… 

ONOR. JULIA FARRUGIA PORTELLI: Jiġifieri qed tiskreppja kull ħaġa li qed jgħid l-Awditur? Aħna fuq dak li jgħid l-Awditur niġġudikaw. 

ONOR. JASON AZZOPARDI: Le, ma jien qed niskreppja xejn. 

ONOR. ALEX MUSCAT: Jiġifieri bħala ġudizzju politiku, minkejja l-fatt li l-NAO sab li minn din it-transazzjoni, taħt ir-responsabilità tiegħek il-poplu Malti mar minn taħt b’aktar minn €1 miljun, xorta ma tħossx li l-affarijiet setgħu saru aħjar. 

ONOR. JASON AZZOPARDI: L-Awditur jgħid li area partikolari fejn il-liġi hija silenzjuża...  Huwa jikkwota subinċiż (1) ta’ artiklu 13 tal-Kap. 88 tal-Liġijiet ta’ Malta, u jgħid li hemm lacuna, fil-fatt kien hemm u għad hemm fil-liġi l-ġdida li ħadet post Kap. 88, u ċjoè meta jiġi biex… 

ONOR. JULIA FARRUGIA PORTELLI: Il-liġijiet ta’ żmienek qed tinċita?

ONOR. JASON AZZOPARDI: Le, m’iniex qed ninċita, imma qed niċċita. Qed niċċita artiklu 13 ta’ Kap. 88, il-Land Disposal Act, liema liġi ġiet taken over minn Kap. 573.   F’paġna 9 tar-rapport tal-Awditur hemm hekk: 

“Although Article 13(1) of the Land Acquisition (Public Purposes) Ordinance (Chapter 88) allows agreement to be reached between the Commissioner of Land and the owner of the expropriated property, no similar reference is made to the valuation of government-owned lands subject to exchange. The only provision regulating the exchange of government land is Article 13 of the Schedule (Article 3) of the Disposal of Government Land Act (Chapter 268), which does not address this matter. Although applicable legislation does not specify whether or not it is permissible for owners of expropriated property to be involved in establishing the value of government-owned land to be exchanged by way of compensation, the NAO maintains significant reservations in this respect.”.

Mela, f’dan il-każ – u hawnhekk altru li wieħed jikkonċedi lill-Awditur il-kumment leġittimu u  korrett tiegħu – il-liġi ma kenitx tobbliga lid-Dipartiment tal-Artijiet li meta si tratta stima tal-proprjetà li se tingħata b’permuta, jiġifieri b’exchange, ma jkunx hemm il-valutazzjoni, iżda l-liġi kienet titkellem biss fuq il-ftehim bejn il-kummisarju tal-artijiet u s-sid tal-proprjetà li se tiġi esproprjata, però m’hemmx riferenza simili għall-valutazzjoni ta’ Government owned land subject to exchange. Hemmhekk naqbel miegħu li hemm lacuna, u għad hemm fil-liġi l-ġdida, però we are neither here nor there, għax il-fatt li hemm lacuna fil-liġi ma jfissirx li kien hemm illegalità meta saret il-valutazzjoni tal-artijiet ta’ San Ġwann u Swieqi li ngħataw bil-permuta. Jiġifieri, għall-mistoqsija tiegħek, jien naħseb li din hija an eye opener li l-Awditur jagħmel u li l-leġiżlatur għandu jieħu on board, però safejn naf jien, subject to correction, fil-liġi l-ġdida ġie ripetut l-istess artiklu. Bottomline, be that as it may, l-Awditur ma sab ebda ħaġa li tmur kontra l-liġi li kienet fis-seħħ fiż-żmien ta’ dan id-deal, li nerġa’ ngħid, ħa aktar minn ħames snin u li fil-fatt kien beda fl-2007, jiġifieri qabel ma jien ħadt over ir-responsabilità tad-Dipartiment tal-Artijiet. 

ONOR. ALEX MUSCAT:  Naħseb, jew nispera, li taqbel miegħi li bejn dak li huwa legali u bejn dak li huwa etiku jkun hemm ftit differenza. 

ONOR. JASON AZZOPARDI: Iva, ikun hemm differenza bejn dak li huwa legali u dak li huwa etiku, però f’dan il-każ m’hemm xejn li l-Awditur iċċensura fil-każ tiegħi – fil-każ nitolbok tgħidli fejn – u qal li jien imxejt b’mod illegali, jew illeċitu, jew mhux etiku. 

ONOR. ALEX MUSCAT: Ħalli nirriferik għad-dikjarazzjoni li ppreżentajtilna inti żewġ laqgħat ilu, fejn f’paragrafu 21 ktibt li fil-każ tax-Xemxija l-persuna li tteħditilha l-art –  li anke ġiet tixhed hawnhekk – ġiet offruta biċċtejn art. Inti hawnhekk għedt – u din hija dikjarazzjoni ġuramentata tiegħek – li kien hemm qisu a take it or leave it approach mas-Sur Vella, jiġifieri ma kellux l-option li joqgħod jagħżel. Issa hawnhekk, jew inti, jew is-Sur Vella qegħdin tigdbu għax fix-xhieda ġuramentata tiegħu, is-Sur Vella qal li ġie offrut art fix-Xemxija u oħra f’San Pawl tat-Tarġa, u meta mar jara s-siti, kull darba ma kienx qed jaqbel, sakemm finalment qabel li jieħu l-art li ħa, jiġifieri tal-Madliena u l-Kappara. Jiġifieri fid-dikjarazzjoni tiegħek erġajt ippruvajt tiżgwida lil dan il-Kumitat. 

ONOR. JASON AZZOPARDI: No Sir. 

ONOR. JULIA FARRUGIA PORTELLI: Għaliex “no sir”? 

ONOR. ALEX MUSCAT: Għaliex le? Jiġifieri qed jigdeb is-Sur Vella? 

ONOR. CLAYTON BARTOLO: Is-Sur Vella kien semma wkoll li ġie offrut biċċa art il-Mellieħa. 

ONOR. ALEX MUSCAT: Ukoll.  Għandek raġun. 

ONOR. CLAYTON BARTOLO:  Dan joħroġ ċar mit-transcripts. 

ONOR. JULIA FARRUGUIA PORTELLI: Onor. Azzopardi, inti taf biha din l-art? 

ONOR. ALEX MUSCAT: Min qed jigdeb, Onor. Azzopardi? 

ONOR. JASON AZZOPARDI: Jien m’iniex qiegħed hawnhekk biex ngħidlek x’kellu f’rasu x-xhud partikolari meta kien qed jixhed. Li nista’ ngħidlek jien huwa li, l-ewwel nett, subject to correction, l-art tal-Kappara ma ngħatatx għax dawk imsemmija hawnhekk huma ta’ San Ġwann u ta’ Swieqi. 

ONOR. ALEX MUSCAT: San Ġwann/Kappara. 

ONOR. JASON AZZOPARDI: San Ġwann u Swieqi.  Kappara… 

ONOR. ALEX MUSCAT: L-art ta’ San Ġwann hija l-istess waħda tal-Kappara. 

ONOR. JASON AZZOPARDI: It-tieni punt, subject to correction – u hawn preżenti d-Deputat Awditur Ġenerali li fil-kas nitolbu jikkoreġini – mir-rapprot joħroġ li l-artijiet li ġew offruti lis-Sur Vella bi tpartit mal-art li ġiet esproprjata, m’għażilhomx l-individwu imma għażilhom id-dipartiment. 

ONOR. CLAYTON B ARTOLO: Imma ngħata għażla. 

ONOR. JASON AZZOPARDI: That is from my recollection ta’ x’hawn fir-rapport. 

ONOR. ALEX MUSCAT: Jien qed nikkwota xi ktibt inti. 

ONOR. JASON AZZOPARDI: Ippermettili ftit.  Dan juri d-differenza li hemm bejn dan il-każ u każ ieħor ta’ esproprju fi Strada Żekka, fejn, kif tafu, kien hemm rapport tal-Awditur li jgħid li kien il-persuna, jiġifieri s-Sur Gaffarena, li ngħata d-dritt to pick and choose l-proprjetajiet li għandu jieħu bħala… 

ONOR. CLAYTON BARTOLO: Dik mhijiex il-mistoqsija. 

ONOR. JASON AZZOPARDI: Onor. Bartolo, ħa nwieġbek, jekk ma nogħġbokx, jew ma nissodisfakx, ovvjament għandek id-dritt tagħmilli l-mistoqsijiet li trid, imma jekk twaqqafni nitlef  il-fil. F’dan ir-rapport ġie stabbilit mill-Awditur – u jekk m’iniex qed ngħid sew, jikkoreġini d-Deputat Awditur Ġenerali li huwa preżenti – li f’dan il-proċess ma kienx Vella li għażel, iżda kif dejjem sar sal-2013, kien id-dipartiment li qal li kellu “dawn” iż-żewġ, tlieta, erba’, ħames art x’joffri, u saret il-valutazzjoni. Jiġifieri jien ma narax dissonanza bejn dak li għedt jien fid-dikjarazzjoni tiegħi ta’ ġimgħatejn ilu li inti, Onor. Muscat, qed tirriferi għalihom, għax ir-rapport dan jikkonfermah. 

ONOR. ALEX MUSCAT:   Inti ktibt li – u nikkwota – “dawn l-artijiet m’għażilhomx il-privat”. 

ONOR. JASON AZZOPARDI: Yes Sir. 

ONOR. ALEX MUSCAT: Skorrett.  Għażilhom il-privat. 

ONOR. JASON AZZOPARDI: Le. 

ONOR. ALEX MUSCAT: Il-privat għażel dawn l-artijiet wara li anke ġie offrut artijiet oħra li hu rrifjuta u baqa’ jara proprjetà sakemm deherlu li għandu jagħżel l-artijiet li xtaq hu. Dan qalu s-Sur Vella stess hawnhekk. 

ONOR. JASON AZZOPARDI:  Le, ħu paċenzja bija, mhux x’qal Vella rridu naraw.  Inti qrajt x’xhedt jien fid-dikjarazjzoni ta’ 15-il ġurnata ilu. 

ONOR. ALEX MUSCAT: Jien għedt xi ktibt inti, u qed nallaċċjaha ma’ dak li qalilna hawnhekk taħt ġurament is-Sur Vella. 

ONOR. JASON AZZOPARDI:  Jien għamilt dikjarazzjoni 15-il ġurnata ilu fejn għedt li as far as I can recall – għax il-politiku ma jkunx involut f’dak l-istadju, ladarba jkun ta l-go ahead biex isir l-esproprju – l-artijiet għażilhom, kif dejjem sar – niftakar lil Albert Mamo, kummissarju tal-artijiet għal ħafna snin, jgħidli li d-dipartiment jagħżel u joffri – id-dipartiment. U dan li qed ngħid mhuwiex kontradett mir-rapport. Jekk jien kontradett mir-rapport, mhux minn x’qal Vella – jien lil Vella sal-lum la qatt kellimtu, la qatt ġie xi ħadd ikellimni għan-nom tiegħu u b’wiċċi minn quddiem ngħid li lil dan il-bniedem qatt ma kelli għalfejn inkellmu u ma kellimtux, mhux bħall-każ fil-każ ta’ Gaffarena fejn l-individwu mar għand il-politiku u l-politiku minflok ma xxuttjah ‘il barra mit-tieqa bagħtu l-Lands b’membru tas-segretarjat tiegħu – nitolbok tgħidli. Safejn naf jien, l-artijiet intgħażlu mid-dipartiment. 

ONOR. ALEX MUSCAT: Qed nifhem li r-risposta tiegħek  hija li ma nistgħux noqogħdu fuq ix-xhud Vella għax qed tgħidilna li possibbilment ġie hawnhekk u jista’ jkun li żgwidana. 

ONOR. JASON AZZOPARDI: Onor. Muscat, regola elementari meta tittieħed xhieda, kif jitgħallem kull avukat il-qorti, hija li xhud tista’ temmnu f’kollox, f’xejn jew f’parti. Dak jarah il-Kumitat, il-pubbliku, il-media, u l-poplu li qed isegwi dawn il-proċeduri. M’iniex qiegħed hawn biex nagħti ġudizzji fuq xhud li ġie quddiemek. Jien nista’ nitolbok tgħidli fejn dak li għedt jien, u ċjoè li l-artijiet ġew magħżula mid-dipartiment, ġie kontradett, miċħud, jew imgiddeb mill-Awditur. If that is the case, kindly tell me because I couldn’t find a contrary statement from the NAO. 

ONOR. ALEX MUSCAT: Inti, bħala l-politiku responsabbli, ħassejt li din kienet ta’ importanza politika strateġika tant li anke meta ġejt tixhed hawnhekk il-ġimgħa li għaddiet għedt li ħassejtek komdu u ma ddejjaqt xejn li ftit ġranet qabel l-elezzjoni ġenerali tibqa’ għaddej u tordna li ssir din it-transazzjoni ta’ kważi €5 miljun, anzi ktibt direttament biex din issir.  Jiġifieri kont komdu tagħmilha din il-biċċa xogħol. 

ONOR. JASON AZZOPARDI: Iva. 

ONOR. ALEX MUSCAT: Il-fatt li dak iż-żmien inti kont tifforma parti minn gvern li kien ġie sfiduċjat, li kien waqa’ u mhux għażel hu li jmur għal elezzjoni ġenerali, taħseb li kien etiku li tmur għal transazzjoni bħal din ta’ €5 miljun ftit ġranet qabel l-elezzjoni? 

ONOR. JASON AZZOPARDI: X’wassal biex jiġi xolt il-Parlament huwa rrilevanti u mmaterjali. Il-fatt, jekk xejn, hu li l-Parlament, at one point f’Jannar, ġie xolt u ssejħet elezzjoni. Issa insa x’għedt jien fl-email tiegħi tat-28 ta’ Frar 2013 li hemm fil-file – għax jien id-dikjarazzjonijiet u d-direttivi kont nagħmilhom bil-miktub u mhux bit-telephone – u  nistiednek biex minflok, tara l-kumment tal-Awditur li hemm f’paġna 10, paragrafu 15, fejn in all fairness qed jgħid hekk: 

“This Office acknowledges the validity of arguments supporting the exercise of prudence under such circumstances;”. 

Hawnhekk qed jirriferi għal dak li kien qalli d-Director General (DG), Iman Schembri, fl-email li kien bagħatli, in vista tal-fatt li l-elezzjoni kienet fil-viċin, għandniex nipproċedu jew le. 

ONOR. ALEX MUSCAT: Kien deherlu li kien ikun imprudenti li tingħalaq dik it-transazzjoni. 

ONOR. JASON AZZOPARDI: L-Awditur ikompli jgħid: 

“...however, similarly deems valid the drive to conclude a process that had been long outstanding. In view of the regulatory lacuna, the matter remains highly subjective.”. 

Mela hawnhekk l-Awditur qed jgħid – u jien hekk għedtilkom il-ġimgħa li għaddiet u sellimt pubblikament il-parir li ta d-DG Iman Schembri lill-politiku fejn bil-miktub qed jagħmel il-fatti x’inhuma, x’inhu il-valutazzjoni u mhux valutazzjoni… 

ONOR. JULIA FARRUGIA PORTELLI: X’kien qed jinkwetah. 

ONOR. JASON AZZOPARDI:  F’dik l-email lill-politiku kien qallu: 

“I believe that at this juncture, with a general election on the doorstep, it would be imprudent for me to conclude this issue.”. 

Hekk għandu jkun il-public official; li bil-miktub ikollu l-libertà jiġbed l-attenzjoni tal-politiku bil-miktub u mhux jibża’ minn ritaljazzjoni, jew vendikazzjoni, jew transfer. Hekk għandhom ikunu l-affarijiet, imbagħad il-politiku, bil-miktub u mhux bit-telephone, jagħti r-raġuni għaliex jaqbel jew ma jaqbilx. L-Awditur jgħid li minn naħa, l-argument ta’ Iman Schembri huwa validu, però daqstant ieħor huwa validu – similarly deems valid – l-argument tal-politiku.  Kif għedt – u l-Awditur qal ukoll – dik l-email għamiltha bil-miktub anke wara li ħadt il-fiat tal-assistent personali tal-Prim Ministru, Edgar Galea Curmi, għax il-proċess kien ilu għaddej numru ta’ snin. 

ONOR. ALEX MUSCAT: X’kien l-interess tal-Uffiċċju tal-Prim Ministru dak iż-żmien? Ladarba inti kont il-ministru responsabbli, għaliex ħassejt li kellek tinvolvi lill-Prim Ministru f’deċiżjoni bħal din? 

ONOR. JASON AZZOPARDI: M’għedtlekx lill-Prim Ministru iżda lill-Assistent Personali tal-Prim Ministru. 

ONOR. ALEX MUSCAT: X’kien l-interess ta’ Edgar Galea Curmi dak iż-żmien? 

ONOR. JULIA FARRUGIA PORTELLI: X’poter kellu dak iż-żmien? 

ONOR. JASON AZZOPARDI: Ma kellux żgur il-poter li jiftaħ kumpanija sigrieta l-Panama biex fiha jitfa’ €5,000 kuljum. Dak il-poter żgur li ma kellux. 

ONOR. JULIA FARRUGIA PORTELLI: Daħħaktna ħafna! X’poter kellu dak iż-żmien? 
ONOR. JASON AZZOPARDI: Le, hija ħaġa tal-biki mhux tad-daħk! 

ONOR. ROBERT ABELA: Ilek ma tirċievi xi hamper mingħand is-Sur Vella? 

ONOR. JASON AZZOPARDI: Jien irċevejt hamper? 

ONOR. ROBERT ABELA: Iva inti. Tiċħadha? 

ONOR. JASON AZZOPARDI: Iva. 

ONOR. ROBERT ABELA: Tiċħad taħt ġurament li rċevejt hamper migħand is-Sur Vella? 

ONOR. JASON AZZOPARDI: Iva. 

ONOR. ROBERT ABELA: Tiċħadha? 

ONOR. JASON AZZOPARDI: Iva. 

ONOR. ROBERT ABELA:  Infakkrek li qiegħed bil-ġurament.

ONOR. JAOSN AZZOPARDI: Iva. 

ONOR. ROBERT ABELA: Mela issa naraw! 

ONOR. JULIA FARRUGIA PORTELLI: U qatt ma rajtu lanqas f’attivitajiet politiċi? 

ONOR. ROBERT ABELA: Kemm qed tħossok skomdu fuq il-hamper? Kollox insiru nafu, anke fejn hu l-file fl-uffiċċju tiegħek insiru nafu! 

ONOR. JASON AZZOPARDI: M’għandix files fl-uffiċċju tiegħi. 

ONOR. ROBERT ABELA: M’għandekx file fl-uffiċċju? 

ONOR. JASON AZZOPARDI: Għandi s-CD tal-Awditur. 

ONOR. ROBERT ABELA: Int qed tgħid li m’għandekx file fl-uffiċċju.  U jekk jien ngħidlek li għandek file fl-uffiċċju tiegħek? 

ONOR. JASON AZZOPARDI: Għandi s-CD ipprintjata tal-Awditur. 
ONOR. ROBERT ABELA: Mela ġie l-file issa f’daqqa waħda! 

ONOR. JASON AZZOPARDI: Is-CD imma! 

ONOR. ROBERT ABELA: Għandek file pprintajt fl-uffiċċju tiegħek. 

ONOR. JASON AZZOPARDI: Le. 

ONOR. ROBERT ABELA: M’għandekx? 

ONOR. JASON AZZOPARDI: Ħu paċenzija bija għax issa… 

ONOR. ROBERT ABELA: Ibda dawwar il-verżjoni issa!  (Interruzzjonijiet)

ONOR. ALEX MUSCAT: Ħallih ħa jispjega, Sur President.  Naħseb li m’għandux bżonn ta’ avukat. 

IĊ-CHAIRPERSON:  Dak avukat ta’ klassi!

ONOR. JASON AZZOPARDI: L-Awditur, lil kull xhud, qabel ma jmur…  

ONOR. JULIA FARRUGIA PORTELLI: File għandek?  Iva jew le. 

ONOR. JASON AZZOPARDI: Nista’ nwieġbek? 

ONOR. ROBERT ABELA: Int għedtli li m’għandekx file u jien ikkoreġejtek u għedtlek li għandek. 

ONOR. JASON AZZOPARDI: Le. L-aħħar darba inti għedtli dan il-kliem: Veru li xi ħadd ġablek il-file fl-uffiċċju tiegħek?

ONOR. JULIA FARRUGIA PORTELLI: Fuq illum qed nitkellmu. 

ONOR. ROBERT ABELA: Mhux hekk staqsejtek. Inti għadek kif għedt li għandek CD u jien għedtlek li mhux CD għandek imma għandek a hard file. 

IĊ-CHAIRPERSON:  Imma x’differenza tagħmel?

ONOR. ROBERT ABELA:  Tagħmel differenza minħabba l-kredibilità tiegħu. Hu qiegħed bil-ġurament mhux jien. Id-differenza hi li qed jigdeb, mhux qed jgħid il-verità. 

ONOR. JASON AZZOPARDI: Jien għedtlek li ħadd qatt ma ġabli file tal-Lands l-uffiċċju, u ma kienx hemm għalfejn. 

ONOR. JULIA FARRUGIA PORTELLI: Lanqas kopja tal-file ma kellek. 

ONOR. ROBERT ABELA: Mela ħadtu inti?

ONOR. JASON AZZOPARDI: Lanqas kelli għalfejn. L-Awditur qabel ma jibgħat għal xhud… 

ONOR. ROBERT ABELA: Illum għedtli li CD biss għandek u jien irrinfaċċjajtek u għedtlek li mhux veru CD għandek imma hard copy. 

ONOR. JASON AZZOPARDI: Għax is-CD tiġi pprintjata wkoll. 

ONOR. ROBERT ABELA:   Eh mela issa qed tammetti li għandek! 

ONOR. JASON AZZOPARDI: Ma jien qed ngħid xejn ġdid. Il-ġimgħa li għaddiet għedt li meta l-Awditur jibgħat għal kull xhud, qabel ma jmur l-Uffiċċu tiegħu, jekk ikun jikkonċerna file tal-Lands, jagħtih kopja tiegħu fuq CD minn qabel u jċemplulu biex imur għas-CD. Jien kont mort kull darba li kelli bżonn niltaqa’ mal-Awditur minħabba t-talba ta’ investigazzjoni fuq files tal-Lands u jagħtini CD. Dik is-CD, fil-fatt… 

ONOR. ROBERT ABELA: Dak nafu li hu veru. Hemmhekk qed tgħid il-verità, imma anke li rċevejt hamper, għid il-verità. 

ONOR. JASON AZZOPARDI: Le. 

ONOR. ROBERT ABELA: Għid il-verità li rċevejt hamper. 

ONOR. JASON AZZOPARDI: No Sir. 

ONOR. ALEX MUSCAT: Le? 

ONOR. JASON AZZOPARDI: Le. 

ONOR. ROBERT ABELA: M’intix qed tgħid il-verità.  Tħalluniex intellgħu x-xhieda. Ara tispiċċax b’xi mandat ieħor!

ONOR. CLAYTON BARTOLO: Onor. Abela, let’s refresh his memory. Forsi xi hamper... 

IĊ-CHAIRPERSON: Onor. Abela, dwar il-hamper diġà wieġbek. Jekk trid iġġib ix-xhieda fuq il-hamper, rilevanti ħafna għall-każ, ġibhom ukoll. 

ONOR. JASON AZZOPARDI: Iva, ġibuhom. 

IĊ-CHAIRPERSON:  Din bħal tal-arloġġ tal-Lira!

ONOR. ROBERT ABELA: L-arloġġ tal-Lira kellu rilevanza kbira. 

IĊ-CHAIRPERSON:  Daqs €150,000 fix-xahar!

ONOR. JASON AZZOPARDI: Meta l-ġimgħa li għaddiet ikkwotajt minn din l-email… 

ONOR. ROBERT ABELA: Sur President, ħa ngħidlek għalxiex.  Inti għandek Membru tal-Kamra, huwa xhud imma huwa wkoll Membru tal-Kamra, li qed jixhed kuntrarju għal dak li jipprovdu l-Istanding Orders... 

ONOR. JASON AZZOPARDI: Għaliex? 

ONOR. ROBERT ABELA: Qed juża kliem oġġezzjonabbli fil-konfront ta’ Membru ieħor tal-Kamra, mhux fil-konfront tiegħi imma fil-konfront tal-Prim Ministru – aktar qabel uża l-kelma “ipokrita” – u inti jidhirlek li m’għandekx tiċċensurah. Dawn huma affarijiet li ma naħsibx li huma serji. Fil-każ nitolbu ruling mingħand l-Ispeaker; jisma’ r-recording u jagħti ruling fejn jgħid jekk kisirx Ordni Permanenti 60. 

IĊ-CHAIRPERSON: Onor. Abela, jien diġà għedt li ma naħsibx li huwa ċensurabbli jekk xi ħadd jiddeskrivi lil xi ħadd bħala ipokrita. Ipokrita tfisser li tgħid ħaġa u tagħmel oħra u jien naħseb li hija kelma li tista’ tintuża fil-konfront ta’ politiku, inkluż int, inkluż jien, u nkluż kulħadd. 
ONOR. ROBERT ABELA: Sur President, jekk għalik huwa aċċettabbli li Membru tal-Kamra jindirizza lil Membru ieħor bħala ipokrita għalina mhuwiex aċċettabbli u se nitolbu ruling f’dak is-sens. 

IĊ-CHAIRPERSON: Tista’ titlob ruling. 

ONOR. ROBERT ABELA: Mela se nitlob ruling. 

ONOR. JASON AZZOPARDI: Nista’ nkompli, jekk jogħġbok? 

ONOR. ROBERT ABELA: Le, se nitlob ruling issa. 

IĊ-CHAIRPERSON: Onor. Abela, se tiddettah jew inkella jeħduh mir-recording? Safejn naf jien, id-darba l-oħra… 

ONOR. ROBERT ABELA: Mela mbagħad niddettah fl-aħħar, però se nitlob ruling.

IĊ-CHAIRPERSON: Jistgħu jieħdu t-talba mir-recording minflok toqgħod tiddettah. 

ONOR. ROBERT ABELA: Iva. 

ONOR. ALEX MUSCAT: Imma jekk irid jiddettah, jista’.  Hux hekk? 

IĊ-CHAIRPERSON: Mhijiex problema, imma d-darba l-oħra hekk ġara. 

ONOR. ALEX MUSCAT: La qegħdin nitkellmu fuq l-ipokrezija... 

ONOR. JASON AZZOPARDI: Jekk jogħġbok, ħa nwieġeb lis-Segretarju Parlamentari. 

ONOR. ROBERT ABELA: Li ngħajajt CD nafu. 

ONOR. JASON AZZOPARDI: Le, ħu paċenzja, jien irrid inwieġeb lis-Segretarju Parlamentari li għamlitli mistoqsija qablek, jekk jogħġbok, imbagħad inwieġeb tiegħek ukoll. 

ONOR. JULIA FARRUGIA PORTELLI: Ftakart xi ħaġa oħra? 

ONOR. JASON AZZOPARDI: Inti staqsejtni, Onor. Farrugia Portelli, dwar kif kien jidħol fiha l-Kap tas-Segretarjat, Edgar Galea Curmi. 

ONOR. ALEX MUSCAT: L-interess tiegħu x’kien? 

ONOR. JASON AZZOPARDI: F’paġna 28 tar-rapport tal-Awditur hemm imniżżel li: 

“the Head of Secretariat OPM noted that, following the 2008 general election, the portfolio of the OPM included the environment and MEPA.”.
 
U jkompli jispjega x’kien l-involviment tal-OPM u jgħid: 

“OPM requested the GPD to undertake a valuation of the site taking into account the policy...”. 

U fil-paragrafu ta’ qabel, jiġifieri f’paragrafu 2.3.4, qed jingħad dak li għedt jien, ċioè: 

“...was confirmed by the Head of Secretariat OPM, who indicated that the OPM was the lead ministry responsible for the implementation of this measure.”. 

Mela r-risposta għall-mistoqsija tiegħek, Onor. Farrugia Portelli, dwar x’kien l-interess ta’ Edgar Galea Curmi, hija li fil-programm elettorali tal-2008 kien hemm miżura numru 150 li riedet tiġi mplimentata, u jien kont responsabbli mil-Lands li allura kelli nara li dik il-miżura tkun implimentata, u kif għedt l-aħħar darba, kull tant żmien – kull xahar, kull tliet xhur – kont nagħti update lil-Kap tas-Segretarjat tal-Prim Ministru, għax ma kienx hemm ministru responsabbli mill-implimentazzjoni tal-programm elettorali, bl-andament ta’ ħafna affarijiet fosthom ta’ din. U allura l-involviment tal-Kap tas-Segretarjat tal-Prim Ministru kien li jien ridt nagħti rendikont, l-ewwel lilu minħabba l-implimentazzjoni tal-miżura tal-programm elettorali, u t-tieni, l-OPM kien responsabbli mill-environment u skont ir-rapport stess, kienet il-Malta Environment and Planning Authority (MEPA) li ssuġġeriet – u kien proċess li beda fl-2007, jiġifieri qabel l-2008 – li diversi siti, fosthom tal-Fekruna x-Xemxija, ikunu esproprjati. 

ONOR. JULIA FARRUGIA PORTELLI: Jiġifieri l-Land Department kien taħtek.  Korrett? 

ONOR. JASON AZZOPARDI: Il-Land Department kien within the Ministry of Finance, u jien kont Segretarju Parlamentari within the Ministry of Finance, delega li fil-bidu kienet Revenue and Lands imbagħad aktar tard inbidlet. 

ONOR. JULIA FARRUGIA PORTELLI: Mela kellek il-Land Department imma l-OPM jiddeċiedi u jimmoniterja fejn wasal każ, jew fejn waslu l-files. 

ONIOR. JASON AZZOPARDI: Le, m’għedtlekx hekk. L-OPM ma jiddeċidix. L-OPM... 

ONOR. ALEX MUSCAT: Però ħassejt li kellek tieħu l-permess ta’ Edgar Galea Curmi. 

ONOR. JULIA FARRUGIA PORTELLI:  Iddeċieda fil-każ tiegħek għax...

ONOR. JASON AZZOPARDI: Jien ma semmejtx files. Jien għedtlek… 

ONOR. JULIA FARRUGIA PORTELLI: Ħu paċenzja, ħa nagħmillek mistoqsija. 

ONOR. JASON AZZOPARDI: Għadek kemm għamilthieli u qed inwieġbek! 

ONOR. JULIA FARRUGIA PORTELLI: Le, ħu paċenzja.  Ma nafx għalfejn qed ixxengel rasek. Hija problema li tisma’ sentenza mill-bidu sal-aħħar? 

ONOR. JASON AZZOPARDI: Qed nikteb anzi ħalli żgur ma nħalli xejn barra minn dak li qed tistaqsini. 

ONOR. JULIA FARRUGIA PORTELLI: Taħt ġurament, inqas minn għaxar minuti ilu, inti għedtilna li dik id-deċiżjoni tahielek il-Kap tas-Segretarjat ta’ dak iż-żmien, Edgar Galea Curmi. Dik il-verżjoni għadha tajba?  Iva jew le. 

ONOR. JASON AZZOPARDI: Jien m’għedtx deċiżjoni. 

ONOR. JULIA FARRUGIA PORTELLI: Mort għall-konfort tiegħu. 

ONOR. JASON AZZOPARDI: Jien użajt il-kelma “fiat”. 

ONOR. JULIA FARRUGIA PORTELLI: Jiġifieri wara li ngħatajt dik il-go ahead… 

ONOR. JASON AZZOPARDI: Il-fiat. 

ONOR. ALEX MUSCAT: Mort għall-permess. 

ONOR. JULIA FARRUGIA PORTELLI: Mingħajru int ma stajtx tieħu deċiżjoni waħdek, tlabt il-permess. Ġimgħa ilu hekk għedtilna. 

ONOR. ALEX MUSCAT: Mort għall-permess. Kieku ma takx il-permess inti ma kontx se tmexxi. 

ONOR. JASON AZZOPARDI: Korrett. 

ONOR. ALEX MUSCAT: Naqblu? 

ONOR. JASON AZZOPARDI: Naqblu. 

ONOR. ALEX MUSCAT: Jiġifieri inti tlabt il-permess u, nerġa’ ngħid… 

ONOR. JASON AZZOPARDI: Użajt il-kelma “fiat”. 

ONOR. JULIA FARRUGIA PORTELLI: Jiġifieri ma ħadtx id-deċiżjoni waħdek, imma mort għall-konfort tal-Kap tas-Segretarjat tal-Prim Ministru. 

ONOR. JASON AZZOPARDI: “Fiat” hija l-kelma Latina għal “go ahead”. 

ONOR. JULIA FARRUGIA PORTELLI: Jiġifieri mhux inti ħadtha d-deċiżjoni. 

ONOR. JASON AZZOPARDI: Id-deċiżjoni ħadtha jien wara li kelli l-go ahead mill-Kap tas-Segretarjat tal-Prim Ministru. 

ONOR. JULIA FARRUGIA PORTELLI: Imma waħdek ma kontx komdu teħodha. 
ONOR. JASON AZZOPARDI: Ma kenitx kwestjoni ta’ kumdità, imma kienet kwestjoni ta’… 

ONOR. JULIA FARRUGIA PORTELLI: Għaliex ma ħadthiex mela? 

ONOR. ALEX MUSCAT: Għaliex ma ħadthiex waħdek dik id-deċiżjoni? 

ONOR. JULIA FARRUGIA PORTELLI: Mela Kastilja kienet responsabbli mill-files jaħarqu ta’ qabel l-elezzjoni? 

ONOR. JASON AZZOPARDI: Xi jrid ikun jaħraq f’xi ħaġa li l-Awditur, mhux Jason Azzopardi, ikkonferma li kien hemm skop pubbliku li ssir? 

ONOR. ALEX MUSCAT: Fejn il-poplu tilef aktar minn €1 miljun. 

ONOR. JASON AZZOPARDI: Le, dik hija xi ħaġa suġġettiva. Ħa nwieġeb lis-Segretarju Parlamentari. L-OPM kien il-lead ministry u kien l-obbligu tiegħi li nżommu aġġornat. Kont inkun irresponsabbli kieku wara kważi ħames snin proċess… 

ONOR. JULIA FARRUGIA PORTELLI: Meta tgħid “lead ministry” tfisser li jieħu d-deċiżjonijiet minflokok? 

ONOR. JASON AZZOPARDI: Le. 

ONOR. JULIA FARRUGIA PORTELLI: Mela x’tifhem b’“lead ministry”? 

ONOR. JASON AZZOPARDI: Il-lead ministry ried jara f’dan il-każ l-implimentazzjoni ta’ wegħda… 

ONOR. JULIA FARRUGIA PORTELLI: U kumbinazzjoni nduna li ftit jiem qabel l-elezzjoni ma… 

ONOR. JASON AZZOPARDI: Segretarju Parlamentari, ħallini nispiċċa mbagħad għandek id-dritt li tagħmel il-mistoqsijiet kollha li trid. Għax ma kienx hemm ministeru għall-implimentazzjoni tal-miżuri tal-programm elettorali, l-OPM was overseeing l-implimentazzjoni tal-wegħdi tal-programm elettorali, fosthom ta’ din.  Ġaladarba l-Kap tas-Segretarjat OPM u l-OPM kien responsabbli mill-ambjent u mill-MEPA... Kont inkun irresponsabbli – hemmhekk kont inkun qed nuri nuqqas ta’ etika – li la l-Kap tas-Segretarjat tal-Prim Ministru, wara proċess ta’ ħames snin u kelli l-email tad-DG...  Jien għedtlu li kien beħsiebni nwieġeb  f’“dan” is-sens, b’“dan” il-mod to go ahead, u hu tani l-go ahead tiegħu – jiġifieri ma tanix il-permess imma tani l-konfort – u jien dak hu li għamilt. 

ONOR. ALEX MUSCAT: Tak il-barka. L-ewwel tkellimna fuq l-ipokrezija. Inti għedtli li d-direzzjoni politika li kellek u li ħadtu flimkien bħala Gvern kienet li tilliberaw il-foreshore minn dawn it-tip ta’ stabbilimenti, u f’dan il-każ ħassejtu – jekk qed nifhem ħażin ikkoreġini – li kien fl-interess pubbliku li l-foreshore fix-Xemxija tkun aċċessibbli b’mod liberu għall-pubbliku. B’hekk int ħassejt, jekk qed nifhmu sewwa, li tibqa’ għaddej sa ftit ġranet qabel l-elezzjoni u tmexxi b’dan l-esproprju u kont komdu tagħmel dan. Mela inti kont il-Ministru li biex tillibera l-foreshore f’dan il-każ bqajt sa ftit ġranet qabel l-elezzjoni biex tieħu din id-deċiżjoni wara li tawk il-barka minn Kastilja, u kont ukoll il-Ministru li fuq każ ieħor, dak ta’ Spinola, ħriġt il-foreshore b’tender. Taħseb li dik hija ipokrezija jew le? 

ONOR. JASON AZZOPARDI: M’għandhom x’jaqsmu xejn ma’ xulxin. 

ONOR. ALEX MUSCAT: M’għandhomx x’jaqsmu!? 

ONOR. JASON AZZOPARDI: Assolutament m’hemmx paragun. X’inti tgħid? X’għandu x’jaqsam? Fejn huma l-fatti identiċi? M’għandhom x’jaqsmu xejn! 

ONOR. ALEX MUSCAT: Mela qed nitkellmu fuq foreshore, f’każ wieħed ħassejt li għandek tesproprja sa ħamest ijiem qabel l-elezzjoni u tagħti kumpens bi proprjetà, u fil-każ l-ieħor ħassejt li għandek toħroġ tender fuq il-foreshore. Liema hija l-verżjoni tal-fatti korretta? 

ONOR. JASON AZZOPARDI: F’paġna 7 tar-rapport tiegħu, l-Awditur jikkonferma li l-esproprju tal-proprjetà fil-bajja tal-Fekruna: 

“Served the intended public purpose of returning the site to its original state and granting the public better accessibility.”. 

X’dikjarazzjoni aktar ċara minn din hemm bżonn – insa l-politiku – li anke l-Awditur qed jikkonferma li l-iskop tal-esproprju kien milħuq?  Aktar minn hekk, f’parti oħra tar-rapport l-Awditur jikkonferma l-elenku tal-fatti u jgħid li l-ewwel esproprju beda wara li fis-sajf tal-1996 kien hemm mozzjoni tal-Oppożizzjoni Laburista magħmulha minn Dr. George Vella – naturalment jien kont x’imkien ieħor – biex tiġi mplimentata r-rakkmandazzjoni tal-Ombudsman Joe Sammut minħabba l-protesti li kien hemm tan-nies – ma qgħadtx nidħol fiha biex ma ntawwalx –... 

ONOR. ALEX MUSCAT: Għax is-Sur Vella kien waqqafhom milli jmorru jgħumu. Qalilna hu stess. 

ONOR. JASON AZZOPARDI: ...li wasslu biex il-Gvern… Mela kellek mozzjoni tal-Oppożizzjoni Laburista magħmula minn Dr. George Vella, aktar tard sar l-esproprju  taħt il-Ministru Tonio Borg, li spiċċa b’kawża Kostituzzjonali, bil-Qorti Kostituzzjonali tagħti raġun lid-Dipartiment tal-Artijiet. Dan kien bażikament żewġ partijiet tal-istess proċess. L-ewwel parti bdiet wara l-1996 to give effect and implement the recommendation of the Ombudsman Joe Sammut.  Iktar tard, kellek din il-parti, li bdiet fl-2007 u li jien, post 2008 kelli nimplimenta. Jiġifieri it was one whole process. Iktar u iktar allura kont ikkonfortat li kien sewwa li jien napprova bil-miktub.

ONOR. ALEX MUSCAT: Mela allura se nistaqsi lilek, mhux lill-Awditur: lI-foreshore ta’ San Ġiljan u l-foreshore tax-Xemxija x’għandhom differenti minn xulxin? Għalfejn inti, bħala Ministru, aġixxejt b’mod fuq każ, u l-oppost fuq każ ieħor?  Qed nistaqsi ħalli nifhem il-frame of mind tiegħek.

ONOR. JASON AZZOPARDI: Sempliċi ħafna.  Fil-każ ta’ San Ġiljan, li sar ħafna biki u theżżiż tas-snin fuq art daqs ta’ kamra, imbagħad 100,000 metru kwadru f’Pembroke... 

ONOR. ROBERT ABELA: Li tiswa €11-il miljun...

ONOR. JASON AZZOPARDI: ...li tiswa’ €800 miljun – qed nirriferi għall-art tal-Corinthia – se tingħata €17-il miljun!

ONOR. ROBERT ABELA: Minn fejn ġibthom it-€800 miljun?

ONOR. JASON AZZOPARDI: Minn real estate agents li ġew ikkwotati fil-gazzetti.

ONOR. ROBERT ABELA: Min huma?

ONOR. JASON AZZOPARDI: Ara l-ġurnali!

ONOR. ROBERT ABELA: Weġibni min huma! Inti issa għamilt statement u jien qed nagħmillek domanda dwaru! Ħalliha li huwa rrilevanti għal dan il-każ.

ONOR. JASON AZZOPARDI: Qed nikkwota l-ġurnali.

ONOR. ALEX MUSCAT: Liema ġurnali?

ONOR. JASON AZZOPARDI: Staqsi lill-ġurnalist!

ONOR. ROBERT ABELA: Min huma?

ONOR. JASON AZZOPARDI: Hemm diversi. Art li tiswa’ kważi €800 miljun se tingħata għal €17-il miljun!

ONOR. ROBERT ABELA: Inti qed tgħidha din! Minn fejn ġitbha ta’ €17-il miljun? Għandek żball ukoll!

ONOR. JASON AZZOPARDI: Iva!?

ONOR. ROBERT ABELA: Fattwalment qed tkun żbaljat ħafna llum!

ONOR. JASON AZZOPARDI: Iva!?

ONOR. ROBERT ABELA: Is-soltu tiġi ppreparat almenu! Illum ħriġna b’affarijiet li m’antiċipajtx li se noħorġu bihom!

IĊ-CHAIRPERSON: Ejjew inkomplu bil-mistoqsijiet.

ONOR. JASON AZZOPARDI: No problem! Allura għad-domanda tiegħek ngħidlek li  m’hemm ebda paragun bejn il-każ ta’ Spinola u dan il-każ. Hawnhekk kellek proċess li dam ħames snin for the whole and sole purpose li jiġi lliberat il-foreshore sabiex ikun jista’ jitgawda minn kulħadd. X’paragun hemm mal-każ ta’ Spinola?

ONOR. ALEX MUSCAT: Taf li l-Qorti Ċivili fl-1997, Sede Kostituzzjonali, kienet qalet li m’hemm ebda skop pubbliku biex jiġi esproprjat il-bqija ta’ Tal-Fekruna għax il-foreshore li kienet ġiet espropjata kien ikun biżżejjed biex jagħti aċċess lin-nies? Intom esproprjajtu għax Vella kien iwaqqaf lin-nies milli jmorru jgħumu u jaslu sal-kosta.

ONOR. JASON AZZOPARDI: Qed tikkwota minn sentenza, jew qiegħed tagħmel riferenza għal sentenza?

ONOR. ALEX MUSCAT: Qed ngħidlek li s-sentenza Kostituzzjonali ngħatat fl-1997. Il-qorti sabet li ma kien hemm ebda skop pubbliku biex tiġi esproprjata l-bqija ta’ Tal-Fekruna, ossia r-restaurant u l-lido. Il-foreshore kien diġà ġie esproprjat

ONOR. JULIA FARRUGIA PORTELLI: Taf biha din is-sentenza, Onor. Azzopardi?

ONOR. JASON AZZOPARDI: Onor. Muscat, inti qed tirriferi għas-sentenza tal-Prim’Awla jew tal-Qorti Kostituzzjonali ta’ pajjiżna?

ONOR. ALEX MUSCAT: Tal-Prim’Awla.

ONOR. JASON AZZOPARDI: Ah! U int ġejt takkużani li qed inqarraq bil-Kumitat? Int qarrieqi! (Interruzzjonijiet)

ONOR. ROBERT ABELA: Kemm int pastaż! Int vera arroganti!

ONOR. JASON AZZOPARDI: (Interruzzjonijiet) Membru Parlamentari jikkwota sentenza tal-Prim’Awla u ma jikkwotax is-sentenza tal-Appell li tat raġun lill-Gvern! Unbelievable! 

ONOR. ROBERT ABELA: Of all people int se tgħidlu qarrieqi?!

ONOR. ALEX MUSCAT: Inti qed tqarraq bina!

ONOR. ROBERT ABELA:  Agħtih ċans!  Qed jagħmillek domanda!

ONOR. JASON AZZOPARDI: Rajtha s-sentenza...?

ONOR. ROBERT ABELA: Kollox għandna!  Ikkalma!

ONOR. JULIA FARRUGIA PORTELLI: Tista’ żżomm kalm u ma titlifhiex?!

IĊ-CHAIRPERSON: Kien hemm sentenza tal-Prim’Awla li ġiet maqluba fl-Appell...

ONOR. JULIA FARRUGIA PORTELLI: Jekk taf li ħa żball, ikkorreġih mhux tgħajru!

ONOR. ROBERT ABELA: Minn fejn ġibtha? Ikkalma ftit! Aħna qed nagħmlu xogħolna!

ONOR. JULIA FARRUGIA PORTELLI: Qed tidher ikrah titgħajjar!

ONOR. ALEX MUSCAT: Tista’ ma taqbilx mal-qorti u tgħidilna li ma taqbilx mal-qorti. Għandek kull dritt. (Interruzzjonijiet)

IĊ-CHAIRPERSON: Onor. Azzopardi, ieqaf! Onor. Muscat, ieqaf! Onor. Azzopardi, l-Onor. Muscat irriferik għal sentenza tal-Prim’Awla, u minn dak li qed tgħid inti jidher li dik is-sentenza inqalbet fi stadju ta’ appell. Issa jekk l-Onor. Muscat qalx hekk b’qerq jew biex jiżvijja, dak jagħmel ġudizzju min qed jismagħna...

ONOR. JULIA FARRUGIA PORTELLI: Sur President, aħna tlabna l-protezzjoni tiegħek! Nitolbuk tipproteġi...

ONOR. ALEX MUSCAT: Biex inkunu preċiżi, Sur President, dik ma ddawritx. Fl-appell il-qorti sabet li l-Gvern kellu xorta kull dritt jesproprja.

IĊ-CHAIRPERSON: Ma jien qed nagħti raġun jew tort lil ħadd.

ONOR. JULIA FARRUGIA PORTELLI: Aħna tlabnik protezzjoni!
IĊ-CHAIRPERSON: Onor. Muscat, jien qed ngħid li inti qed ħaġa u l-Onor. Azzopardi qed jgħid ħaġa oħra! 

ONOR. JULIA FARRUGIA PORTELLI: Tittollera inti dan l-attakk fuq kollega? Għandek test ieħor, Onor. Fenech Adami!

IĊ-CHAIRPERSON: Onor. Muscat, naqblu li inti jista’ jkollok opinjoni u tgħid li jidhirlek li dik is-sentenza hija t-tajba, imma l-Onor. Azzopardi qed jgħid li m’intix korrett għax dik is-sentenza ġiet maqluba fi stadju ieħor. Issa jekk għamilthiex intenzjonalment jew le – jien nixtieq naħseb li m’għamilthiex intenzjonalment –...  Allura, Onor. Azzopardi, ikkorreġih fis-sens li fil-fehema tiegħek dik is-sentenza kkwotata ġiet maqluba. Kompli ixhed, però ma natribwixxux...

ONOR. JULIA FARRUGIA PORTELLI: Jirtira dak li qal!

IĊ-CHAIRPERSON: Onor. Azzopardi, li attribwixxejt li l-Onor. Muscat għamilha apposta, ma naħsibx li huwa sew.

ONOR. ROBERT ABELA: Mhux li għamilha apposta qallu! Qallu qarrieqi!

IĊ-CHAIRPERSON: Qed nifhem li l-Onor. Muscat m’għamilhiex b’qerq u qed nitlob li l-Onor. Azzopardi jirtira fejn qal li l-Onor. Muscat huwa qarrieqi f’dan is-sens.

ONOR. JASON AZZOPARDI: M’għandix diffikultà. Qed nirtira l-kelma “qarrieqi” li għedt fil-konfront tal-Onor. Muscat għax qed nifhem, u rrid nittama, li dak li qal kien żball ġenwin u mhux b’malizja. Dak li għedt għedtu għax jien ma nemminx li Membru ta’ dan il-Kumitat li qed jikkwota minn sentenza, ma jkunx jaf x’qalet is-sentenza tal-Qorti tal-Appell li tkun qalbet il-konklużjoni ta’ dik is-sentenza li jkun qed jikkwota! Jekk però l-Onor. Muscat, li nikkonċedi li mhux avukat u allura ħa żball ġenwin, in good faith...  Allura t-tweġiba tiegħi hija... (Interruzzjonijiet)

ONOR. ALEX MUSCAT: Ippermettili nagħmillek premessa. Forsi ma fhimtx id-domanda tiegħi.

ONOR. JASON AZZOPARDI: Onor. Muscat, tippermettili? 
ONOR. ALEX MUSCAT: Qed nitkellmu fuq miljuni hawnhekk! L-ewwel, nagħmillek il-mistoqsija u mhux tagħmel statement! Ma tiġix hawnhekk u tagħmel statements. Ħa nistaqsik l-ewwel! Din il-kwestjoni kollha hija għax dak iż-żmien inti kont Ministru, u deherlek li kien fl-interess pubbliku li l-Fekruna kollha, u mhux il-foreshore biss, tkun illiberata minn kull interess privat sabiex il-poplu jkun jista’ jmur hemmhekk. Il-Qorti, Sede Kostituzzjonali, fl-1997 iddeċidiet li ma kienx hemm interess pubbliku...

ONOR. JASON AZZOPARDI: Korrett, imma wara dik is-sentenza kien hemm appell, li l-Gvern rebaħ.

ONOR. ALEX MUSCAT: ...li tiġi espropjata.  U l-Gvern kien appella.

ONOR. JASON AZZOPARDI: Però m’għedtilix din qabel! Issa qed tgħidhieli!

ONOR. ROBERT ABELA: Ma ħallejtux jibqa’ għaddej!

ONOR. ALEX MUSCAT: Fit-tieni sentenza ma ġiex imdawwar il-fatt tal-interess pubbliku, imma ġie kkonfermat li finalment il-Gvern għandu dejjem dritt li jagħmel esproprju. Allura dak l-esproprju kien legali, immaterjali mill-fatt jekk kienx hemm interess pubbliku jew le. Jien nistiednek taqra s-sentenza u ssib fejn qed tgħid inti li l-Qorti tal-Appell dawret l-ewwel sentenza. Il-premessa hija din: Il-qorti kienet qed tgħid li ladarba l-foreshore kien ġie esproprjat kellu jkun hemm aċċess liberu għan-nies u ma kienx hemm bżonn ulterjuri li jsir xi forma oħra ta’ esproprju. 

ONOR. JASON AZZOPARDI: Dak inti qed tgħidu, jew is-sentenza?

ONOR. ALEX MUSCAT: Is-sentenza.

ONOR. JASON AZZOPARDI: Għandek żball.

ONOR. ALEX MUSCAT: Qed nagħmillek mistoqsija. Inti deherlek...

ONOR. JASON AZZOPARDI: Għandek żball.

ONOR. ALEX MUSCAT: Qed nagħmillek mistoqsija. Inti deherlek ...

ONOR. JASON AZZOPARDI: Għidli fejn is-sentenza tal-Qorti Kostituzzjoni qalet li ma kienx hemm bżonn ta’ esproprju.

ONOR. ROBERT ABELA:  Mhux il-parti li esproprjajt inti imma!

ONOR. ALEX MUSCAT: Is-Sede Kostituzzjonali qalet li ma kienx hemm skop u nteress pubbliku biex jiġi esproprjat il-kumplament. Però inti deherlek li kien hemm interess.

ONOR. ROBERT ABELA: B’dak li għamilt, inti ppruvajt tirkeb fuq is-sentenza!

ONOR. JASON AZZOPARDI: Le!

ONOR. ROBERT ABELA: Hekk għamilt, iva. Sewwa qed jgħidlek l-Onor. Muscat. Is-sentenza tal-Qorti Kostituzzjonali – għalkemm m’għandix is-sentenza quddiemi, niftakarha ċar – qalet li l-parti li esproprja l-Gvern, ħafna u ħafna inqas minn dak li inti ddeċidejt li tespropja, kienet id-daqs suffiċjenti li kien hemm bżonn biex jitgawda l-interess pubbliku. Int qbadt dik is-sentenza, li kienet titkellem fuq porzjon żgħir art u estendejtha għal art b’valur ta’ €5 miljuni. Taf li hekk għamilt! Tużax is-sentenza biex tiġġustifika l-pożizzjoni li ħadt! Anzi, s-sentenza hija kontra dak li għamilt int għax qaltlek li kont ħadt biżżejjed dakinhar. Hekk qalet is-sentenza! Kollha nafu x’qalet!

ONOR. JASON AZZOPARDI: Le, s-sentenza tal-Qorti Kostituzzjonali li ġiet deċiża fl-2004 kienet dwar parti mill-bajja li ma kenitx tkopri l-art li eventwalment ġiet esproprjata fl-2012/2013.

ONOR. ALEX MUSCAT: Eżatt. Qed naqblu. 

ONOR. JASON AZZOPARDI:  It-tieni punt huwa – and I beg to differ most strongly minn dak li qal l-Onor. Muscat; this is something black on white, mhijiex opinjoni, imma hija something objective not subjective – li l-Awditur, f’paġna 23 u 24 tar-rapport tiegħu, jagħmel riferenza għal dik li qalet is-sentenza Kostituzzjonali fl-Appell. U se nikkwota:
“The Land Department appealed this decision on 22 September 1997. ”

Qed nitkellmu fi żmien Gvern immexxi minn Partit Laburista. U sewwa għamel. Ikompli jgħid:

“In its sentence dated 24 May 2004, the Court of Appeal argued that the expropriation was intended for the public to have free access to the Fekruna Bay and deemed this a very clear public interest. The Court of Appeal noted that the ECtHR made reference to a ‘wide margin of appreciation’ with regard to the concept of ‘public interest’.”

Fil-paragrafu ta’ wara mbagħad l-Awditur jgħid hekk:

“In this context, the Court of Appeal stated that the proportionality element was satisfied, and that Article 37 of the Constitution and Article 1 of the First Protocol to the ECHR...”

Għal min mhux avukat dan ifisser id-dritt tat-tgawdija ta’ proprjetà. 

“...were not breached.”.

Jiġifieri l-qorti sabet li kien hemm lok ta’ compensation for moral damages with respect to the discrimination suffered, però ma sabitx li ma kienx hemm skop pubbliku, u kkonfermat... (Interruzzjonijiet) Jiġifieri, Onor. Muscat, m’intix korrett – u għalhekk irrabjajt, u nerġa’ niskużi ruħi miegħek, u għedtlek li d-domanda tiegħek kienet ibbażata fuq qerq – għax il-Qorti tal-Appell, fl-2004, ikkonfermat li kien hemm skop pubbliku meta sar l-ewwel esproprju. Fatt li ħadd ma jista’ jmeri huwa li l-Awditur ikkonferma l-iskop pubbliku tal-esproprju li sar fl-2012 u l-2013. Jien kont inkun ġustifikat niġi kkritikat kieku sar esproprju, kif kien jiġri ħafna drabi fil-bidu tat-tmenijiet, fejn ma kienx hemm skop jew interess pubbliku.

ONOR. ROBERT ABELA: M’iniex qed nistaqsik fuq hekk. Il-kwestjoni hawnhekk hija l-valutazzjoni, u mhux jekk kienx hemm skop pubbliku. Tiddevjax. Hawnhekk qed nitkellmu fuq valutazzjonijiet.
ONOR. JASON AZZOPARDI: Imma l-bone of contention tal-Onor. Muscat kienet – kif għandu kull dritt jagħmel, però m’għandux raġun – li ma kienx hemm skop pubbliku. Nittama li b’dan urejt li anke l-Awditur, speċjalment fl-ewwel parti tar-rapport tiegħu f’paġna 7, jikkonferma li dak li għamilt jien kien għax kien hemm skop pubbliku.

ONOR. ROBERT ABELA: Però s-sentenza m’għandhiex x’taqsam ma’ din l-art. Naqblu?

ONOR. JASON AZZOPARDI: Iva, għedthielek jien. It-tielet punt huwa l-evalwazzjoni. Il-bone of contention li inti issa semmejt dwar valutazzjoni nistgħu ndumu nargumentaw dwaru sal-lejla u sa għada għax il-problema hi li l-valuation is a subjective matter. Kieku l-politiku daħal jew indaħal fil-valutazzjoni, take him to the dogs, però f’dan il-każ imkien u qatt ma dħalt f’valutazzjoni. Kieku l-Awditur jgħid – u jekk issib għidli, però m’intix se ssib – li l-politiku, be it Tonio Fenech, be it Jason Azzopardi, daħal fejn ma wesgħux, take me to the dogs, però f’dan il-każ l-Awditur jikkonerma li jien imxejt korrettament u jgħid li hija ħaġa suġġettiva jekk kellhiex tittieħed deċiżjoni daqshekk qrib l-elezzjoni. 

U dik ukoll hija kwestjoni suġġettiva, u diġà għedt li naħseb li wasal il-mument li nagħmlu dibattitu fuq dak il-punt, però mhuwiex l-iskop ta’ dan ir-rapport. Rigward il-valutazzjoni, il-perit li qabbad l-Awditur sab valur “X”, u l-arbitraġġ li sar mill-Government Property Department (GPD) u Fekruna Ltd. chaired minn persuna indipendenti, iben ex Deputat Laburista, wasal għal valur differenti. Jien nistenna li intom tistaqsu lilhom dwar dan, għax jien niddikjara ruħi mhux kompetenti f’valutazzjoni ta’ art. Għalfejn tistaqsu lill-politiku kwantu ta’ valutazzjoni u mhux lill-perit? Hemmhekk ġustifikat li tistaqsi lill-perit, jew periti, kif huma waslu għall-valur ta’ “X” ta’ biċċa art, meta l-perit tal-NAO kien qed jistmaha “X+Y”, u titlob spjegazzjoni, imma mhux lili għax jien ma dħaltx fiha.

ONOR. ROBERT ABELA: Li inti m’intix espert fuq il-valur, kif m’iniex jien, nikkonċediha, però l-iżball ma kienx biss kwestjoni ta’ numri, imma kien żball – u hawn fejn terfa’ r-responsabilità inti – li aċċettajt li l-perit Tal-Fekruna, li kellu interess ibaxxi l-valur tal-proprjetà tal-Gvern, jistma l-proprjetà tal-Gvern. L-iżball li sar huwa li inti aċċettajt metodu, li l-Awditur jikkummenta dwaru b’mod negattiv, fejn ġie ntrodott dan il-mekkaniżmu, li fir-rigward tal-istima tal-art ta’ Tal-Fekruna ma ntużax, fejn il-perit imqabbad u mħallas  mill-privat, f’dan il-każ Fekruna Ltd., ingħata d-dritt li jistma u jagħti valur hu lill-proprjetà tal-Gvern. Dak huwa li m’aħniex naqblu dwaru. Jekk tistaqsini jekk dak il-fattur influwenzax negattivament il-valur tal-proprjetà tal-Gvern, ngħidlek li lanqas għandi dubju li hekk kien. 

ONOR. ALEX MUSCAT: Jgħidha l-NAO stess.

ONOR. JASON AZZOPARDI: Din hija waħda mill-ftit areas fejn qegħdin naqblu. 

ONOR. ROBERT ABELA: Irnexxielna naqblu x’imkien!

ONOR. JASON AZZOPARDI: Kif diġà għedt l-aħħar darba, l-Onor. Abela u l-Membri tan-naħa tal-Gvern qed jgħidu li l-perit tal-privat tħalla jkollu sehem fl-istima tal-proprjetajiet li kien se jingħata l-klijent tiegħu in exchange tal-proprjetà li kienet se titteħidlu mill-Gvern. Onor. Abela, din hija l-bone of contention tiegħek u ta’ sħabek. Ir-risposta tiegħi hija sempliċi ħafna.

ONOR. ROBERT ABELA: U dan meta l-Gvern diġà kellu stima tal-perit tiegħu li kienet differenti minn dik tal-privat.

ONOR. JASON AZZOPARDI: Onor. Abela, dak il-punt li għadek kif għamilt huwa validu u korrett ukoll.  Jekk issibuli ċirkostanza – u jien sinċerament nixtieq li f’dan il-Kumitat jixhed xi ħadd bħal Albert Mamo, li kien Kummissarju tal-Artijiet for many years u mpjegat tal-Lands għal kważi 40 sena – ċirkostanza fejn f’każ ta’ exchange ta’ permuta il-Lands since 1964 did not involve il-perit tal-privat biex jistma l-art li kienet se tiġi offruta lill-klijent tiegħu in exchange tal-proprjetà li kienet se titteħidlu, hemmhekk inkun l-ewwel wieħed li ngħidilkom li għandkom raġun, għax qabel dejjem sar mod u f’dan il-każ il-Lands involvew lill-perit privat, però f’dan il-każ – u inti, Onor. Abela, taf għax naf li tafha l-liġi – l-Awditur, f’paġna 9 tar-rapport qed jgħid li fil-liġi hemm toqba – dik li l-avukati jsejħulha lacuna – u m’hawn xejn li jirregola dan il-punt. Jaf għandek raġun fil-premessa u fl-argument li qed tagħmel, però kieku kellek tkun inti l-politiku li tara li għal tant snin il-Lands dejjem imxew bl-istess mod, u ċioè jagħmlu Minuta lill-ministru, jiġifieri lil ta’ qabli, ta’ qabel ta’ qabli, u ta’ qabel ta’ qabel ta’ qabli, fejn jgħidulu li se tiġi esproprjata “din” l-art u se joffru “din” l-art in exchange, imma m’hemmx qbil fuq kemm tiswa’ l-art għax hemm stima tal-perit tal-privat u hemm stima differenti tal-perit tal-Lands, u għalhekk kellhom bżonn referee u jitolbuh japprova l-ħatra ta’ perit jew arbitru li jkun ir-referee, x’kont tagħmel? Jien, Jason Azzopardi, hekk għamilt.

ONOR. ROBERT ABELA: Se nwieġbek, għax għamilt domanda. L-Awditur jikkritika l-fatt li ntużaw żewġ metodi differenti.

ONOR. JASON AZZOPARDI: Naqbel miegħek.

ONOR. ROBERT ABELA: Semmili każ wieħed preċedenti għal dan fejn intużaw żewġ metodi differenti meta kellek tpartit. Int għedtli li hemm prassi ta’ snin fejn iddaħħal il-perit tal-privat.

ONOR. JASON AZZOPARDI: Dejjem!

ONOR. ROBERT ABELA: Qatt kien hemm każ wieħed fejn meta sar it-tpartit, fir-rigward tal-proprjetà tal-privat intuża metodu ta’ stima, u fir-rigward tal-istima tal-proprjetà tal-Gvern intuża metodu differenti?

ONOR. JASON AZZOPARDI: Jien kont infurmat minn Albert Mamo – il-Kummissarju tal-Artijiet li ngħid li kelli x-xorti li naħdem miegħu għax kien bniedem li tista’ tistrieh fuqu minħabba l-institutional memory li kellu, għamel kważi 40 sena jaħdem hemm – li dejjem hekk sar, u ċioè meta l-Gvern jistma l-art li tkun se tiġi esproprjata, jkun hemm metodoloġija, u meta tiġi biex tiġi stmata l-art jew l-artijiet li se jingħataw in exchange, tintuża metodoloġija differenti.  U din kienet xi ħaġa li l-liġi ma kenitx tipprojbixxi. Ejjew almenu naqblu fuq dan, Onor. Abela.
ONOR. ROBERT ABELA: Imma dan ma jirriżultax mir-rapport tal-Awditur.

ONOR. JASON AZZOPARDI: Qed ngħidulek jien bil-ġurament.

ONOR. ROBERT ABELA: Għedtulu lill-Awditur meta kont xehedt quddiemu? Ma jidhirlix li għedtulu dan.

ONOR. JASON AZZOPARDI: Jien domt nixhed quddiem l-Awditur għal iktar minn tliet sigħat u tista’ tistaqsi lilhom x’domandi kienu saruli. Kulma għedt jien mhux qiegħed hawnhekk, għax inkella ovvjament kien ikollu jagħmel volum ieħor, però jien żgur minn dak li qed ngħid dwar kif niftakar li qaluli li l-Lands dejjem imxew, anke ma’ ta’ qabli. Fil-fatt, l-Awditur jikkwota l-Liġi, u jgħid li “applicable legislation does not specify” dan li qed tgħid inti. U anke l-liġi l-ġdida tirrepeti dan. Jekk tistaqsini jekk hemmx lok ta’ titjib ta’ emenda leġiżlattiva biex din it-toqba nindirizzawha, ngħidlek “għaliex le? Min jien jien biex ngħidlek le? Min jien jien biex ngħidlek li jekk nistgħu ntejbu l-Liġi u nagħlqu l-loophole, ma nagħmlux hekk?”. Jien mgħallem li meta tiġi biex tiġġudika persuna trid tidħol fiż-żarbun tagħha f’dak il-mument, imbagħad tiġġudikaha. Kieku kellek tidħol fiż-żarbun tiegħi fl-2012, meta kien hemm kollox bil-miktub, wara proċess li dam is-snin, u mxejt kif kelli nimxi, skont il-liġi, u mhux kontra l-liġi, tara li ma stajtx nieħu deċiżjoni differenti għax kont inkun qed noħloq preċedent, ġaladarba l-liġi ma kenitx tipprojbixxini. Ara kieku l-liġi pprojbixxietni u għamilt ta’ rasi, hemmhekk aqtgħali rasi, però jien m’għamiltx hekk.

ONOR. ROBERT ABELA: Qed naħarbu punt fundamentali, u ċioè li inti kellek kumitat, li kien jissejjaħ il-Property Evaluation Committee (PEC), li l-funzjoni tiegħu kienet proprju biex jagħmel dawn it-tip ta’ stimi.

ONOR. JASON AZZOPARDI: Tal-proprjetà li se tiġi esproprjata.

ONOR. ROBERT ABELA: Imma għaliex qed toħloq din id-distinzjoni? Lili l-loġika tgħidli li l-PEC kellu jistma, kemm il-proprjetà li l-Gvern qed jagħti, kif ukoll li l-proprjetà li l-Gvern qed jirċievi bl-esproprjazzjoni. U l-Awditur ma jikkummenta xejn differenti minn dak li qed ngħid jien. Għaliex f’dan il-każ il-PEC ma ntużax għaż-żewġ każijiet? Jew inkella, jekk mhux il-PEC, jitqabbdu periti li huma tal-Gvern għat-tliet proprjetajiet. 

ONOR. JASON AZZOPARDI: Onor. Abela, ippermettili nirriferik għal paragrafu 7 li hemm f’paġna 7 tar-rapport fejn jitkellem fuq dan il-famuż kumitat u jgħid hekk:

“The NAO considers the setting up of the PEC,...”,

Dan il-famuż PEC ġie mwaqqaf għall-ewwel darba b’direzzjoni tal-Ministru Tonio Fenech u tiegħi,

“...tasked with establishing the value of properties to be acquired by Government, procedures of valuation and negotiating with owners, as a positive development, shifting negotiations with owners of properties to be acquired from individual officials at the GPD to a committee. This ensured greater transparency...”.

U kien hemm adequate records, eċċ. Jiġifieri l-iskop tal-PEC...

ONOR. ROBERT ABELA: Le, ma nistgħux naqblu!

ONOR. JASON AZZOPARDI: Tmerix lili, li approvajna dan il-PEC!

ONOR. ROBERT ABELA:  Jiġifieri intom, meta waqqaftu l-PEC, il-funzjoni tiegħu kienet biss li jistma l-proprjetajiet li se jespropja l-Gvern u mhux dak li jkun se jagħti? Jekk tikkonferma hekk, naħseb li tkun qed tmur kontra dak li qed tgħid inti.

ONOR. JASON AZZOPARDI: Yes Sir!

ONOR. ROBERT ABELA: Bis-serjetà? Għamiltu mekkaniżmu diffettuż hekk?

ONOR. JASON AZZOPARDI: Le, ma kienx difettuż.

ONOR. ROBERT ABELA: Jiġifieri int qed tgħidli li l-proprjetà tal-Gvern sa mill-ewwel eskludejtu li jkun dan il-PEC li jistmaha?

ONOR. JASON AZZOPARDI: Ir-raġuni hija sempliċi ħafna. Ejjew immorru lura għal x’wassal biex jitwaqqaf il-kumitat. Kellek Gvern li ġie elett fl-2008 b’wegħda fil-programm elettorali li ried jimplimenta. U min kien se jiddiċiedi liema huma l-proprjetajiet li għandhom ikunu esproprjati? Il-politiku? Le. Mela x’għamilna? Fil-bidu twaqqaf kumitat bejn il-Lands u l-Ministeru tal-Finanzi biex jiġu identifikati dawn il-proprjetajiet. Jiġifieri jien, l-ewwel wieħed, u Tonio Fenech, żgur ma konniex aware liema huma l-proprjetajiet li kienu jaqgħu taħt din il-kappa ta’ żoni ta’ valur ambjentali sabiħ biex tiġi implimentata l-wegħda elettorali. Pereżempju, il-bajja tal-Fekruna jien qatt ma kont mort fiha, u għadni sal-lum qatt ma mort. Imbagħad, dan il-kumitat, matul il-kors tiegħu, identifika numru ta’ proprjetajiet li għandek issibhom elenkati f’paġna 17 tar-rapport tal-Awditur.

ONOR. ROBERT ABELA: Qed nitkellmu dwar valuations.

ONOR. JASON AZZOPARDI: Il-valutazzjonijiet kienu dawn. Ejjew nimxu kronoloġikament. Twaqqaf il-PEC u beda jara liema kienu dawk il-proprjetajiet li kellhom jiġu esproprjati and they came up with a list of five. 

ONOR. ROBERT ABELA: Iva, imma...

ONOR. JASON AZZOPARDI:  Ippermettili għax nispiċċa nitlef il-fil.

ONOR. ROBERT ABELA: Mhux fuq il-prinċipju qed nitkellmu, imma fuq il-valuri. Aħna l-valur jinteressana.

ONOR. JASON AZZOPARDI: Għar-Riviera Martinique f’Għajn Tuffieħa ġie stabbilit mill-GPD il-valur ta’ €2.2 miljun, għal Ulysses Lodge f’Ramla Bay ġie stabbilit il-valur ta’ “tant” miljuni, għall-Festival Apartments fil-Mellieħa ġie stabbilit il-valur minn €4 miljuni sa €8 miljuni, it-Tigullio f’San Ġiljan ġie vvalutat mill-GPD minn €4 miljuni sa €4.9 miljun, u għall-Fekruna Point, ix-Xemxija ġie stabbilit il-valur mill-GPD ta’ €5 miljuni. Fil-mument li ġew stabbiliti dawn il-proprjetajiet u dawn is-siti, ħadd ma kien għadu jaf liema minnhom kienu se jiġu esproprjati mingħajr il-ħtieġa ta’ rikors il-qorti. L-iskop kien li jekk ridna nwettqu din il-wegħda, ridna nevitaw, safejn hu possibbli, li mmorru l-Land Arbitration Board għax imbagħad la taf meta tispiċċa u lanqas kif se tispiċċa.

ONOR. ROBERT ABELA: S’hemmhekk naqblu.

ONOR. JASON AZZOPARDI: Sa dak iż-żmien il-Gvern, Tonio Fenech, Ministru tal-Finanzi, ma kienx għadu ħa d-deċiżjoni – fl-2008 u l-2009 – li l-artijiet li se jiġu esproprjati mhux se jitħallsu in cash. Kif taf, meta jkun hemm esproprju, il-Gvern jista’, jew iħallas cash, jew jagħti proprjetà. Ġara li fl-2010 bdiet kriżi finanzjarja tremenda madwarna, bil-prezzijiet taż-żejt USD150-il barmil. L-Awditur, f’paġna 27 tar-rapport tiegħu, jgħid hekk:

“The Minister MFEI corroborated that stated by the PS Revenues and Land, maintaining that at the beginning of the legislature, significant emphasis was placed on the implementation of Measure 150; however, this was postponed for financial reasons. To avert the financial impasse, it was proposed that compensation due to owners of expropriated sites be exchanged for government land, which proposal was favourably considered by the Minister MFEI since this did not bear a negative effect on government debt.”.

Biex tara kemm dak li qed ngħid huwa minnu.  Meta twaqqaf il-PEC fl-2008 l-iskop kien li jiġu identifikati l-artijiet li se jiġu esproprjati u jingħata l-valur. B’hekk tkun taf minn fejn se titlaq. Kien sussegwenti li Tonio Fenech, bħala Ministru tal-Finanzi, kien ħa d-deċiżjoni – u għamel sew għax kellna sitwazzjoni fejn kellna pajjiżi kienu qegħdin ifallu wieħed wara l-ieħor; illum insejnihom, imma kellna l-Amerika li f’ħin minnhom kienet downgraded, kellna l-Irlanda f’xifer ta’ kollass, il-Greċja, l-Italja u anke Spanja fi kriżi finanzjarja,  kont taqra l-Financial Times kien jaqbek id-dwejjaq – li biex ma jkollux effett fuq id-dejn nazzjonali – fil-każ nitlobkom tibagħtu għalih u tistaqsu lilu jekk hux veru jew le, però dan qalu wkoll lill-Awditur Ġenerali – il-ħlas ma jsirx b’cash, iżda jsir b’permuta. Allura r-risposta għad-domanda tiegħek ta’ għalfejn il-PEC meta beda x-xogħol tiegħu ma kellux remit li jistma l-artijiet li kienu se jingħataw b’kumpens, hija għaliex f’dak l-istadju ma konniex nafu li se jitħallsu b’kumpens ta’ artijiet. 

ONOR. ROBERT ABELA:  Naqblu allura li f’dan il-każ li ġara kien li bejn wieħed u ieħor il-valur tal-proprjetà Tal-Fekruna kien ta’ €5 miljuni u l-valur taż-żewġ proprjetajiet li kien se jagħti l-Gvern kien ta’ ftit inqas mill-€5 miljuni u d-differenza ġiet paċuta billi nħafret it-taxxa li kellu jirċievi l-Gvern.

ONOR. JASON AZZOPARDI: Iva, hekk jirriżulta.

ONOR. ROBERT ABELA:  Inti f’dan il-każ spjegajt li ġiet osservata l-Liġi, u l-Awditur ma kkummentax u ma qalx li ġiet miksura l-liġi, però naħseb li l-Awditur qabiżlu punt importanti, u li ġieni f’moħħi waqt li inti bdejt tagħti x-xhieda tiegħek fl-aħħar laqgħa u semmejt il-każ ta’ Strada Zekka u semmejt ir-regola tat-30%. Ma jidhirlikx li f’dan il-każ ir-regola fundamentali ta’ 30% ġiet miskura mill-Gvern, u li allura dan l-esproprju kollu mhux biss mhux etiku imma huwa kompletament illegali, u li allura kif taf inti, il-konsegwenza ta’ dan it-trasferiment u ta’ kull min kien parteċipi fih u kull min wassal għalih, kienet ta’ proċeduri kriminali li jwasslu għall-priġunerija? Taf x’jgħid Kap. 268 tal-Liġijiet ta’ Malta.

ONOR. JASON AZZOPARDI: Ir-risposta tiegħi hija li l-konferma li l-premessa tad-domanda tiegħek hija waħda żbaljata u skorretta mhijiex...

ONOR. ROBERT ABELA: Għaliex? Naqralek il-Liġi? Taf li l-valur tal-proprjetà tal-Gvern ma setax jeċċedi t-30% tal-valur tal-proprjetà esproprjata? Jien ċert li għaddielek minn moħħok dan il-fatt, imma l-Awditur ma qabdux.

ONOR. JASON AZZOPARDI: Il-konferma li ma sar xejn illegali mhux Jason Azzopardi qed jgħidu. Jien insib konfort fl-azzjonijiet tal-Gvern Laburista wara...  (Interruzzjonijiet)

ONOR. ROBERT ABELA: Mhux hekk qed nistaqsik; jien qed nistaqsik x’għamilt inti. Issa qed nikkonfrontak b’fatt. Jien qed ngħidlek li dan id-deal mhux biss mhuwiex etiku imma huwa llegali.

ONOR. JASON AZZOPARDI: Le!

ONOR. ROBERT ABELA: Dan huwa deal li ma setax isir.  Huwa deal li ksirt il-liġi meta ffirmajt għalih.

ONOR. JASON AZZOPARDI: Dak inti qed tgħidu!

ONOR. ROBERT ABELA: Hekk hu, u joħroġ bil-fatti. Il-liġi tgħid b’mod ċar li l-valur tal-proprjetà tal-Gvern ma setax jaċċedi t-30% tal-valur tal-proprjetà esproprjata. Dan huwa l-argument li inti, ħadd ħliefek, tant sammart dwaru fil-każ ta’ Strada Zekka. F’dan il-każ kif qed tuża kejl differenti? Suppost ittieħdu preċeduri kriminali dwar dan il-każ! Taf hux?

ONOR. JASON AZZOPARDI: Che ben venga! Meta l-Awditur għamel xogħlu fuq medda ta’ xhur, bil-parir tal-avukati u l-periti tiegħu, dan ma kkonstatahx, kif qed tgħid int.

ONOR. ROBERT ABELA: Dan l-argument ma daħalx fih, mhux ma kkonstatahx. Forsi lill-Awditur ħarablu, imma lili mhux se jaħrabli!

ONOR. JASON AZZOPARDI: Għandek l-Awditur Ġenerali hawnhekk, nitolbok issejjaħlu issa stess u tistaqsih.

ONOR. ROBERT ABELA: Se nsejjaħlu issa stess!

ONOR. JASON AZZOPARDI: Però li kieku dak li qed tgħid inti huwa minnu, il-Ministru... (Interruzzjonijiet) 

ONOR. ROBERT ABELA:  Hawn id-Deputat Awditur Ġenerali u se nsejjaħlu issa stess.

ONOR. JASON AZZOPARDI:  F’dan il-każ, wara l-2013, il-Gvern preżenti, mhux talli waqqaf ix-xogħlijiet, mhux talli reġġa’ lura...

ONOR. ROBERT ABELA: Qed niddibattu l-każ Tal-Fekruna.

ONOR. JASON AZZOPARDI: Iva, għal Tal-Fekruna qed ngħid. ...talli kompla bl-embellishment u għamel ċerimonja ta’ inawgurazzjoni. Jiġifieri xi ħadd qed jgħidli li l-Ministru Joe Mizzi kien parteċipi f’azzjoni illegali? Żgur li le!

ONOR. ROBERT ABELA: Hekk qed tiġġustifikaha!? Xtaqt issa li jissejjaħ id-Deputat Awditur Ġenerali sabiex nagħmillu xi domandi.

IĊ-CHAIRPERSON: Insejjaħ lis-Sur Noel Camilleri.

Is-Sur Noel Camilleri, Deputat Awditur Ġenerali, ħa postu madwar il-Mejda.

ONOR. ROBERT ABELA: Sur Camilleri, nibda l-ewwel nett biex nirringrazzjakom tax-xogħol li tagħmlu.  Issa għadu kif sar stat ta’ fatt minn din in-naħa li f’dan il-każ mhux biss hemm nuqqas ta’ etika, jew azzjoni li wasslet għal telf ta’ €1.2 miljun għall-proprjetà tal-Gvern, imma qed niddikjara li dan l-esproprju huwa llegali u jikser il-provvedimenti ta’ Kap. 268 tal-Liġijiet ta’ Malta, għax il-proprjetà li ġiet mogħtija mill-Gvern tiswa’ iktar minn 30% tal-proprjetà li ġiet esproprjata. Intom dħaltu f’dan l-aspett tal-kwestjoni waqt li kontu qed tagħmlu l-indaġni tagħkom?

IS-SUR NOEL CAMILLERI (Deputat Awditur Ġenerali): Safejn naf jien ma dħalniex. Kieku kellna nidħlu konna bla dubju nfittxu parir legali.

ONOR. ROBERT ABELA: Jiġifieri sal-lum għadkom ma dħaltux f’dan.

IS-SUR NOEL CAMILLERI: Wara r-rapport żgur li le. Dħalna biex naraw kif kien kompost dak il-kumitat li sar u għamilna l-pożizzjoni tagħna ċara, li aħna konna qed naħsbu li kien riskju għall-Gvern li jinħoloq kumitat bil-parteċipazzjoni tal-privat biex jevalwa l-art li hu kien se jagħti.

ONOR. ROBERT ABELA: Nirringrazzjak. Sur President, nixtiequ nissospendu d-depożizzjoni tal-Onor. Azzopardi hawnhekk.

IĊ-CHAIRPERSON: Nirringrazzjak, Sur Camilleri.

L-Onor. Abela.

ONOR. ROBERT ABELA: Sur President, aħna safejn nistgħu nevitaw li jkun hemm talbiet għal ruling.  Żgur li din in-naħa ma timxix bil-ponta tas-sejf, imma qegħdin hawn biss biex naqdu d-dmir tagħna li tiġi skoperta l-verità, però li jkun hemm dawn it-tip ta’ kummenti fuq Membri tal-Kamra li mhumiex hawnhekk, u ċioè li kif ġara aktar kmieni f’din il-laqgħa, il-Prim Ministru jiġi nsultat bi kliem ta’ ipokrita, ma naħsibx li huwa aċċettabbli. Issa jekk l-Onor. Azzopardi lest jirtira dak il-kumment, jien ma nagħmilx talba għal ruling, però jekk se jibqa’ jinsisti fil-pożizzjoni tiegħu li jiddeskrivi lill-Prim Ministru bħala ipokrita, għalina mhijiex aċċettabbli u jkollna nitolbu ruling.

IĊ-CHAIRPERSON: Illum kellna żewġ inċidenti. Kien hemm istanza fejn l-Onor. Azzopardi qal li l-Onor. Alex Muscat kien qed jiżvijja lil dan il-Kumitat b’mod intenzjonali. F’dak l-istadju jien, bħala Chairman, intervjenejt għax ma ħassejtx li kien premedidat li l-Onor. Muscat jiżvijja lil dan il-Kumitat. Rigward il-kwestjoni ta’ jekk il-kelma “ipokrita” hijiex parti mil-lingwaġġ li jintuża...  Hemm kliem ieħor minflok il-kelma “ipokrita”? Jien m’għandix problema li nitolbu jirtiraha.  (Interruzzjonijiet) Aħna mir-raħal ma niskandalizzawx ruħna b’kelma bħal dik!

ONOR. JASON AZZOPARDI: M’għandix diffikultà li nirtiraha.

ONOR. ROBERT ABELA: Ma naħsibx li huwa lingwaġġ li għandu jintuża.

ONOR. JASON AZZOPARDI: Sur President, I feel strongy about id-diżonestà politika tal-Prim Ministru fuq dan il-każ. Jien m’għandix diffikultà nreġġa’ lura l-kelma “ipokrita” f’dak il-sens u nuża minflok, il-kliem “diżonest intelletwalment”, u ngħid għaliex.  Il-Kap tal-Gvern qal li se jinkariga rapport u ntrabat li jippubblikah, però mbagħad ma ppubblikahx għax dak ir-rapport ma sab li kien hemm ebda illegalità...  Jiġifieri anke fir-rigward tat-30%, ir-rapport tal-IAID, li jwieġeb lis-Segretarju Permanenti Ewlieni, Mario Cutajar, u allura lill-OPM, ma sab ebda illegalità.

ONOR. ROBERT ABELA: Imma għax ma daħlux fiha! (Interruzzjonijiet) Se nuża l-istess frażi u ngħid li huwa intelletwalment diżonest xi ħadd li fil-każ ta’ Strada Zekka għamel plejtu sħiħ fuq ir-regola tat-30%, u issa hawnhekk għandna b’mod ċar li din ir-regola ġiet miksura...

ONOR. JASON AZZOPARDI: Jien qed nispjega għalfejn għedt li għedt. M’għandix diffikultà ngħid... 

IĊ-CHAIRPERSON: Ma nidħlux issa fil-kwestjoni tat-30%.

ONOR. JASON AZZOPARDI: Onor. Abela, dak inti qed tgħidu! Fil-każ ta’ Strada Zekka l-Awditur semma t-30%, mentri f’dan il-każ m’hemm inkien imsemmi dan. Issa dak trid tarah mal-Awditur Ġenerali mhux miegħi.

ONOR. ROBERT ABELA: Jien qed nifhem li l-kelma ntużata fil-konfront tal-Prim Ministru aktar kmieni se tiġi rtirata.

ONOR. JASON AZZOPARDI: M’għandix diffikultà ngħid li dak li kelli f’rasi li nirriferi għalih – u naħseb li s’hemmhekk għandna nkunu ntitolati li ngħidu – huwa li meta l-Prim Ministru qal dak li qal u wiegħed li jippubblika rapport u ma ppublikahx, biex imbagħad insir naf li dan ir-rapport kulma sab kien biss nuqqas amminstrattiv u xejn iktar, kien diżonest intelletwalment. F’dak is-sens użajt dik il-kelma, u m’għandix diffikultà nirtiraha.

ONOR. ROBERT ABELA: Naturalment xorta ma naqbilx mal-lingwaġġ li qed tuża inti, u naħseb li nistgħu nużaw kliem iktar...

ONOR. JASON AZZOPARDI: Kollox sew, m’għandix diffikultà li ma taqbilx miegħi. F’dak is-sens jien użajtha, u nirtiraha.

IĊ-CHAIRPERSON: Jiġifieri ġiet sorvolata, Onor. Abela?

ONOR. ROBERT ABELA: Iva.

IĊ-CHAIRPERSON: Onor. Azzopardi, tista’ tirtira mill-Kamra. 

L-Onor. Jason Azzopardi rtira mill-Kamra.

IĊ-CHAIRPERSON:  Sar il-ħin. Il-Kumitat huwa aġġornat għal data li tiġi komunikata iktar tard.

Fit-3:59 p.m. il-Kumitat aġġorna.
